
MINUTI

Il-Minuti tal-Laqgħa Nru 18, li saret fit-2 ta’ Ġunju 2025, ġew ikkonfermati. 

KONTINWAZZJONI TAR-RIŻOLUZZJONI  DWAR TRASFERIMENT TA’ ART F’ĦAL LUQA LIL POLIDANO PROPERTIES LIMITED

IĊ-CHAIRPERSON (Onor. Ian Borg): Qed nifhem li din hija kontinwazzjoni tal-laqgħa u allura l-Ministru m’għandux għalfejn jerġa’ jaqra r-Riżoluzzjoni. Hawn rimarki? L-Onor. Darren Carabott. 

ONOR. DARREN CARABOTT: Sur President, l-ewwel nett nirringrazzja lilek u lill-bqija tal-Kumitat talli l-aħħar darba, bħala Oppożizzjoni, tlabna sabiex ikollna jumejn ċans u intom ilqajtu t-talba tagħna. Għandna punt ta’ kjarifika wieħed. Kif ġie spjegat l-aħħar darba, u kif ġie anke miktub f’artiklu ta’ TVM – u fil-kas nippreżenta kopja tal-artiklu – kien hemm madwar 3,400 metru kwadru li se jingħataw f’Ħal Luqa. Qed nassumi li qed issir riferenza għall-istess medda ta’ art u qed nifhem ukoll li se jkun hemm it-tnaqqis tal-kejl.  Hux hekk? 

IĊ-CHAIRPERSON: Il-Ministru Roderick Galdes. 

ONOR. RODERICK GALDES (Ministru għall-Akkomodazzjoni Soċjali u Affordabbli): Ovvjament, dik hija l-art tal-Gvern, imma ma jfissirx li l-art kollha hija żviluppabbli, minħabba dawn il-problemi li ilhom għaddejjin. Dak iż-żmien kien hemm żvilupp ta’ housing imma xorta konna għadna ma ssorvolajniex il-problema li kien hemm tad-diviżjoni. 

ONOR. DARREN CARABOTT: Aktar milli punt ta’ kontestazzjoni, jien qed nistaqsi jekk aħniex qed nitkellmu fuq l-istess plot ta’ art. 

ONOR. RODERICK GALDES: Qed nitkellmu fuq l-istess plot ta’ art. Ovvjament, illum hemm id-diviżjoni biex din l-art tgħaddi lill-Projects Green. 

ONOR. DARREN CARABOTT: Jiġifieri t-3,400 metru kwadru se jiċkienu għall-ammont li se jibqa’ fil-pussess tal-Housing Authority. 

ONOR. RODERICK GALDES: Biex isir hekk, li rridu nagħmlu huwa li nixtru biċċa mingħand il-privat, u ma naħsibx li huwa l-iskop tagħna li nixtru. 

ONOR. DARREN CARABOTT: Qed nagħmlu dan il-punt għax … 

ONOR. RODERICK GALDES: L-ammont mhux se jagħmel xi varjanza kbira għax l-ammont huwa wieħed minimu. 

ONOR. DARREN CARABOTT: Bħala kunċett, il-Partit Nazzjonalista huwa favur li jkun hemm open spaces, imma li qed ngħidu huwa biex nibqgħu konsistenti ma’ dak li qed jingħad fuq livell ta’ kunsill lokali mill-kunsilliera tal-Partit Nazzjonalista dwar li din il-medda ta’ art, li suppost kienet ta’ 3,400 metru kwadru, se tiċkien. L-importanti hu li qed nifhmu li hija l-istess medda ta’ art. 

ONOR. RODERICK GALDES: Onor. Kollega, jiena segwejt xi ntqal mill-kunsilliera tal-Partit Nazzjonalista, u rrid ngħid li l-ewwel nett, ma naqbilx totalment mad-dikjarazzjonijiet li għamel kunsillier partikolari  fil-Kunsill Lokali ta’ Ħal Luqa fejn qal speċifikament li aħna qed inbigħuha bi prezz baxx. Dan il-kunsillier mhux perit, u pprova jitfa’ dell ikrah fuq l-integrità ta’ perit, li naħseb huwa wieħed mil-leaders ta’ kif isiru fil-pajjiż l-istimi fuq l-artijiet tal-Gvern. Naħseb li d-DHI Periti mhux valutazzjoni waħda għamlu; dawn jgħallmu l-università lill-periti. Fil-fehma tiegħi dik hija dikjarazzjoni fażulla mingħajr bażi xjentifika ta’ xejn. It-tieni, mhu minnu xejn li aħna ma wettaqniex il-wegħda, anzi, il-wegħda tagħna kienet li, iva, hemmhekk kien hemm proġett ta’ żvilupp ta’ housing, u allura jiena, bħala Ministru responsabbli mill-housing, deherli li kelli nipparteċipa mal-kollega tiegħi l-Ministru Miriam Dalli biex ngħinha ssib spazju, għax Ħal Luqa mhemmx post ieħor fejn tista’ tagħmel dan il-ġnien pubbliku.  Allura, qegħdin inneħħu din il-biċċa art, li hija żviluppabbli versu l-housing, biex tmur għal ġnien pubbliku.  Nafu li din ilha 20 sena għaddejja bit-trattattivi, b’konflitti li kienu wasslu anke għal azzjoni legali miż-żewġ partijiet li ma nafux fejn se jwasslu, u jien ma naħsibx li huwa fl-interess tar-residenti nfushom li nħalluha kif inhi, l-ewwel nett għax  qed jintefa’ ħafna ħmieġ f’din is-site, li mhijiex ODZ imma qiegħda fil-qalba ta’ Ħal Luqa u hija f’żona residenzjali. Il-kunsill lokali għamel stqarrija pubblika, anke llum stess, fejn qal li huwa favur dan il-proġett, u jrid li din is-sitwazzjoni tirriżolva ruħha ħalli nibqgħu għaddejjin b’dan il-proġett pubbliku ta’ ġnien. Issa x’jagħmel il-privat ma nistgħux narawh aħna, però m’aħniex f’pożizzjoni  li nesproprjaw art privata. 

ONOR. DARREN CARABOTT: Ministru, ma nixtieqx li noqogħdu naqbdu battibekk fuq issues.... Kunsill lokali huwa kunsill lokali, hemm il-livell ta’ kunsill lokali u… 

ONOR. RODERICK GALDES: Però, inti semmejt il-kunsilliera tal-Partit Nazzjonalista, u jien qed ngħid li l-kunsilliera tal-Partit Nazzjonalista qajmu mistoqsijiet li tefgħu dell ikrah, inkluż fuq il-media, fuq xi affarijiet li mhumiex veri, u tajjeb li nirrisponduhom. 

ONOR. DARREN CARABOTT: Li semmejt jien huma punti li ttellgħu fuq livell ta’ kunsill lokali. M’iniex se nidħol fil-mertu ta’ għaliex, dak jarawh il-kunsill lokali fuq livell ta’ kunsill lokali. Hawnhekk qegħdin il-Parlament; għandna din ir-riżoluzzjoni u jien se norbot magħha. L-unika ħaġa li rrid nistaqsi lil hinn minn din – fakkartni kif kont qed issemmihom u naħseb li tajjeb li jiġi kkjarifikat – hija dwar il-valuation. L-aħħar darba kien issemma, fuq livell ta’ valuation, li l-proprjetà m’għolietx, imma naħseb li tajjeb li jiġi ċċarat li wara l-laqgħa kien hawn komunikazzjoni bejn il-Membri Parlamentari fejn intqal li hemm il-prassi ta’ 18-il xahar fejn fihom il-valuation… (Interruzzjonijiet) Le, qed ngħid hekk biex tiġi vverbalizzata għax ma ġietx ivverbalizzata fil-laqgħa ta’ qabel. 

IĊ-CHAIRPERSON: L-Onor. Carabott għandu raġun, fis-sens li l-perit ġie mistoqsi jekk jaħsibx li issa li għaddiet madwar sena mid-data tal-istima, il-prezz jinbidilx.  Kien intqal li fil-proċess pubbliku l-istima tibqa’ valida għal 18-il xahar, però ma ġietx irrekkordjata. 

ONOR. RODERICK GALDES: Skont il-prassi tal-Awtorità tal-Artijiet, u naħseb dan jista’ jikkonfermah iċ-Chief Executive Officer (CEO) li jinsab preżenti, stima u valutazzjoni tibqa’ valida għal 18-il xahar. Issa din l-istima saret għaxar xhur ilu u l-perit stess qed jgħid li f’dan il-perjodu ma kienx hemm varjanza fil-prezz tal-art. Jien m’iniex perit u lanqas jien xjentifiku, imma ma tistax...  (Interruzzjonijiet) Iva, imma rridu nifhmu wkoll li din qed tintuża bħala art u parti minnha se tkun għal-landscaping, mhijiex art li se tkun żviluppata f’appartamenti kollha kemm hi, parti minnha se tintuża għal trejqa. Jiġifieri l-perit jaf x’qed jgħid, li f’għaxar xhur mhux se jkun hemm varjanza li timpatta l-proġett b’tali mod li l-Gvern se jmur minn taħt. 

ONOR. DARREN CARABOTT:  Aħna ma rridux noqogħdu nduru mal-lewża, il-proprjetà mis-sena l-oħra se togħla, ma jistax ikun li ma togħliex.  Min-naħa tagħna, l-unika ħaġa li qed nitolbu hi li, jekk il-Kumitat qabel, is-Sur Vella jispjega din il-prassi, kif ġie diskuss b’mod informali wara l-laqgħa ta’ l-aħħar darba, ħalli tkun on record iswed fuq l-abjad. 

IĊ-CHAIRPERSON: Nistieden lill-Kap Eżekuttiv tal-Awtorità tal-Artijiet sabiex jiġi fuq il-mejda. 

IS-SUR ROBERT VELLA (Kap Eżekuttiv, Awtorità tal-Artijiet): Il-prassi mhi ddettata bl-ebda liġi, jiġifieri it’s a practice that has been evolved maż-żminijiet però għandha bażi wkoll. Xi kultant, bejn il-valutazzjoni u meta l-proċess jingħalaq ikun hemm perjodu daqslikieku kien hemm konvenju. Aħna qed neħduha bħala parallel process li jsir meta persuna privata tistabbilixxi l-prezz meta tiffirma konvenju, imbagħad jgħaddu sitt xhur, tmien xhur, jew għaxar xhur, skont il-konvenju, biex isir il-kuntratt.  U meta jsir il-kuntratt jinżamm l-istess prezz. 

Hemm ukoll il-kwestjoni ta’ proċess. Aħna nagħmlu bejn 400 u 500 valuation fis-sena, jiġifieri l-proċessi ġieli jdumu għax ikun hemm riċerki notarili li jwaqqfu l-proċess. Kieku kellna noqogħdu nirrevedu l-valuations kollha, ma nispiċċaw qatt. Din il-prassi żviluppat man mano qabel ma kien hemm l-Awtorità, jiġifieri kien ġie ssettjat perjodu ta’ 18-il xahar għax il-fluctuations fil-market ma jkunux tali li… Aħna dejjem qed nitkellmu fuq stimi, mhux fuq prezz reali. Il-prezz reali tkun tafu meta xi ħadd, pereżempju, jinnegozja privatament biex jixtri proprjetà u dakinhar iħallas. Hemmhekk tkun taf verament il-prezz reali. Pereżempju, meta noħorġu tender, noħorġuh €0.5 miljun u xi ħadd jitfa’ offerta għal €100,000. Mela għalfejn ikunu ħriġniha €0.5 miljun? Il-valuation kienet ħażina? Le, għax il-prezz reali jiġi stabbilit meta tixtri, meta tħallas.  Jiġifieri l-valuation, li bil-Malti hija stima, hija dejjem stima. It-18-il xahar huwa meqjus bħala l-maximum limit; għalina bħala proċess lesti naċċettaw dik l-istima anke 18-il xahar wara. Dan il-punt tqajjem diversi drabi anke f’dan il-Kumitat f’diversi proġetti li tressqu hawnhekk, u ġie aċċettat li dik l-istima kienet valida. 

IĊ-CHAIRPERSON: Grazzi. L-Onor. Carabott.

ONOR. DARREN CARABOTT: Bħala Oppożizzjoni aħna favur din ir-riżoluzzjoni, però hemm xi ħaġa fir-riżoluzzjoni li xtaqna li tiġi ppreċiżata; huwa punt legali aktar milli xejn. Fil-kuntratt hemm li l-Awtorità tad-Djar u l-Polidano Properties huma proprjetarji, mentri fir-riżoluzzjoni hemm il-kelma “pussess”. Fil-fatt fit-tieni paragrafu hemm li “billi l-Awtorità tad-Djar għandha fil-pussess tagħha”.  Qed nitkellem legalment għax legalment “pussess” u “proprjetarji” huma żewġ affarijiet totalment differenti; meta tikri tkun fil-pussess però ma tkunx il-proprjetarju. Fil-kuntratt hemm “proprjetarju”, u jien qiegħed nassumi li l-kuntratt huwa l-verżjoni korretta, allura fil-kas jiġi kkonfermat li l-Awtorità tad-Djar u Polidano Properties huma proprjetarji.  Fit-tielet paragrafu tar-riżoluzzjoni hemm li Polidano Properties “għandha fil-pussess tagħha medda ta’ art”, u allura jien qed nitlob sabiex dik tiġi kkorreġuta biex tirrifletti l-kontenut tal-kuntratt, u ċjoè li huma proprjetarji, mhux biss qegħdin fil-pussess. Jekk tridu l-ħin tagħkom biex tikkonsultaw, tistgħu tagħmlu dan bil-qalb kollha għax ovvjament dan il-punt qajjimnih issa. 

ONOR. RODERICK GALDES: Ħa jispjega l-avukat. 

IĊ-CHAIRPERSON: Nitlob lill-persuna indikata tersaq fuq il-mejda, tindentifika ruħha u tgħidilna jekk għandhiex risposta għall-mistoqsija  tal-Onor. Carabott. 

DR STEFAN CUTAJAR (Konsulent għall-Ministeru): Nista’ nikkonferma, f’isem in-Nutar li abbozzat dik l-aħħar verżjoni li llum ma setgħetx tkun hawnhekk magħna, li mir-riċerki li għamlet u li għaddew lilha l-partijiet, iż-żewġ partijiet huma l-proprjetarji sħaħ ta’ dawk il-meded ta’ art, jiġifieri nassumi  li kienet bi żvista li fir-riżoluzzjoni qiegħda mod ieħor.  Nista’ nikkonferma li hija proprjetà assoluta, mhux b’pussess. 
ONOR. DARREN CARABOTT: Jien qiegħed hawn bħala Membru Parlamentari mhux bħala avukat, u qed nistaqsi jekk taqbilx mas-suġġeriment li fir-riżoluzzjoni jkun hemm “proprjetarju” jew “proprjetarja” mhux “fil-pussess”. Forsi tista’ tispjega d-distinzjoni bejn fil-pussess u proprjetarju? 

DR STEFAN CUTAJAR: Naqbel li tkun aktar idonea għax il-pussess jista’ jiġi eżerċitat minn persuni legali jew naturali li għandhom xi dritt personali, imma f’dan l-każ iż-żewġ partijiet għandhom dritt reali ta’ sjieda assoluta fuq dawn il-meded tal-art. Naqbel mal-proposta.

ONOR. DARREN CARABOTT: Qed nagħmel din l-enfasi għax naf li hemm il-prinċipju ta’ right of first preference, jekk inti tkun proprjetarju ta’ proprjetà adjaċenti. Qed niġbed din l-attenzjoni għax jekk tkun fil-pussess, ma tkunx eliġibbli għal dak id-dritt, imma jekk tkun il-proprjetarju ta’ sid adjaċenti tingħata id-dritt tar-right of first preference f’dawn is-sitwazzjonijiet. Tajjeb li jkollna kjarifika dwar dan mill-konsulent. 

DR STEFAN CUTAJAR: Naqbel, u nerġa’ ngħid li mill-informazzjoni li ngħatatli hija proprjetà assoluta, jiġifieri mhijiex ġejja minn xi dritt ieħor, u ġaladarba l-kuntratt huwa finali, dak l-abbozz huwa finali, huwa korrett u r-riżoluzzjoni għandha tirrifletti dan. 

IĊ-CHAIRPERSON: Grazzi. Qed nifhem li se ssir emenda żgħira għar-riżoluzzjoni. 

ONOR. RODERICK GALDES: Sur President, nipproponi din l-emenda verbali: 

“Ir-Riżoluzzjoni dwar trasferiment ta’ proprjetà ta’ art f’Ħal Luqa lil Polidano Properties Limited għandha tiġi emendata billi fit-tieni paragrafu tagħha, minflok il-kliem “U billi l-Awtorità tad-Djar għandha fil-pussess tagħha medda ta’ art” għandu jidħol il-kliem “U billi l-Awtorità tad-Djar hija proprjetarja ta’ medda ta’ art”; u fit-tielet paragrafu tagħha minflok il-kliem “U billi s-soċjetà Polidano Properties Limited (bin-numru tar-reġistrazzjoni C21689) għandha fil-pussess tagħha medda ta’ art” għandu jidħol  il-kliem “U billi s-soċjetà Polidano Properties Limited (bin-numru tar-reġistrazzjoni C21689) hija proprjetarja ta’ medda ta’ art”.

IĊ-CHAIRPERSON: Hawn aktar kummenti?  (Onor. Membri:  No) Il-mistoqsija hija l-emenda  kif imressqa u moqrija mill-Ministru. Dawk favur? (Onor. Membri: Aye) Dawk kontra? Agreed. 

L-emenda għaddiet nem. con. 

IĊ-CHAIRPERSON: Il-mistoqsija hija r-riżoluzzjoni kif emendata. Dawk favur? (Onor. Membri: Aye) Dawk kontra? Agreed. 

Ir-Riżoluzzjoni, kif emendata, għaddiet nem. con. 

IĊ-CHAIRPERSON: M’hemm xejn aktar fuq l-aġenda u allura l-laqgħa tintemm hawnhekk. Il-Kumitat huwa aġġornat għal data u b’aġenda li jiġu kkomunikati aktar ‘il quddiem.

Fis-2.26 p.m. il-Kumitat aġġorna. 
